Trwy ffydd
Hebreaid 11:1-3

1 Ffydd ydy’r sicrwydd fod beth dyn ni’n gobeithio amdano yn mynd i ddigwydd. Mae’n dystiolaeth sicr o realiti beth dyn ni ddim eto’n ei weld. 2 Dyma pam gafodd pobl ers talwm eu canmol gan Dduw. 
3 Ffydd sy’n ein galluogi ni i ddeall mai'r ffordd y cafodd y bydysawd ei osod mewn trefn oedd trwy i Dduw roi gorchymyn i'r peth ddigwydd. A chafodd y pethau o’n cwmpas ni ddim eu gwneud allan o bethau oedd yno i’w gweld o'r blaen.
Dyma’r adnodau cyntaf o bennod bwysig sy’n sôn am ffydd. Ffydd – dyma ymateb y  Cristion i addewidion Duw. Yn gyffredinol, wrth edrych o’n cwmpas, a gwrando ar y radio a’r teledu, gwelwn mai fel twpdra neu fel jôc fawr mae pobl yn meddwl am Gristnogaeth go iawn.  Does dim delwau na darluniau, dim lle i’r hunan, ond mae ‘na absoliwts, mae ‘na dda a drwg, du a gwyn.
Mae ffydd yn hanfodol i’r Cristion.  Ffydd sy’n galluogi’r Cristion i edrych ar addewidion Duw ar gyfer y dyfodol, a dweud, ‘Ia, mi fydd hyn yn digwydd i mi.’

 Ffydd ydy’r sicrwydd fod beth dyn ni’n gobeithio amdano yn mynd i ddigwydd. Mae’n dystiolaeth sicr o realiti beth dyn ni ddim eto’n ei weld.
Ffydd sy’n rhoi sicrwydd i’r Cristion, neu fel mae’r BCN yn ddweud mae’n warant (guarantee). Mae arnom ni i gyd angen sicrwydd, yn ein perthynas ag eraill, yn ein gwaith, ac mae ffydd yn rhoi hyn i’r Cristion yn ei fywyd ysbrydol.
Yn adnod 2 gwelwn fod pobl ers talwm wedi eu canmol gan Dduw am eu ffydd. Doedd gan bobl yr HD (Hen Destament) fel Abraham, Jacob, Isaac, Joseff a Moses ddim cymaint o wybodaeth am Dduw ag sydd gynnon ni.  Ond, roedd ganddyn nhw ffydd. Roedd eu ffydd a’u gweithredoedd yn dystiolaeth i Dduw.

Mae adnod 3 yn dweud yn blaen bod Duw wedi creu popeth sydd o’n cwmpas ni. Nid hap a damwain, nid bang yn y gofod oedd cychwyn y byd, ond cynllun Duw wedi ei weithredu drwy ei nerth. Mae hyn i’w gredu drwy ffydd.

Duw sydd wedi ysbrydoli'r ysgrifau sanctaidd hynny i gyd, ac maen nhw’n dysgu beth sy’n wir i ni, yn cywiro syniadau anghywir, yn dangos beth dyn ni’n ei wneud o’i le, a’n dysgu ni i fyw yn iawn. (2 Tim.3:16)

Os dyn ni’n credu yn Iesu Grist, yn ei farwolaeth aberthol ar y groes, a’r ffaith ei fod wedi dod yn ôl yn fyw, mae’n fater syml i dderbyn bod Duw wedi creu y byd. Naill ai mae’n Dduw, neu dydi o ddim. Tydi neges Duw yn y TN ddim yn tynnu’n groes i neges Duw yn Genesis.

Mae gwyddonwyr yn mynnu bod y byd yn rhy hen i gyd-fynd ag amseru’r Beibl. Mae’n bosib dadlau llawer (ond yn ddi-fudd) am sut i fesur oedran cerrig a phren a metelau ayyb, ond rhaid cael ffydd i drystio Duw fod yr hyn mae’n ddweud yn ei air yn wir. Naill ai mae’r cwbl yn wir, neu mae’r cwbl yn gelwydd. Does dim hanner ffordd.  Meddyliwch am Iesu yn troi’r dŵr yn win yn y briodas yng Nghana. Wedi iddo wneud hynny mae’n gyrru’r gwin at lywydd y wledd briodasol,

...dyma llywydd y wledd yn blasu'r dŵr oedd wedi ei droi'n win. Doedd ganddo ddim syniad o ble roedd wedi dod (ond roedd y gweision oedd wedi codi'r dŵr yn gwybod). Yna galwodd y priodfab ato ac meddai wrtho, "Mae pobl fel arfer yn dod â'r gwin gorau allan gyntaf a'r gwin rhad yn nes ymlaen ar ôl i'r gwesteion gael gormod i'w yfed. Pam wyt ti wedi cadw'r gorau i’r diwedd?" (Ioan 2:9-10)
Mae gwin da yn cael ei gadw am flynyddoedd er mwyn ei aeddfedu. Yma mae Iesu’n gwneud gwin da o ddŵr mewn eiliad. Ffydd sy’n ein galluogi ni i drystio bod Duw’n gwybod yn union beth mae’n o’n wneud, a’i fod o’n gwneud popeth yn llawer iawn gwell na allwn ni byth wneud!
Mae’n Duw ni’n Dduw mawr a rhyfeddol. Mae’n bosib i ni bwyso ar Dduw am gymorth.  Dylen ni hefyd ddiolch iddo am oleuni’r efengyl, ac am y rhodd o ffydd.

